
Afrika: hiesa, haurrak eta hezkuntza 

Eduardo Garcia Langarica,  Medicus Mundi-ko kidea 

Hiesaren nazioarteko eguna dator berriz ere, eta aurtengo leloa ez bada ere, GIB izurriak Afrikak duen eraginaren inguruan piztu nahi nuke arreta; batez ere, haurrengan eta horiek hezkuntzarako duten aukeran. 

Urrian, gai horri buruzko txosten bat argitaratu zuen Human Right Watch (HRW) erakundeak; hedabide gutxik eman zuten horren berri. Azaroan, berriz, berea eman zuen ezagutzera Unicefek, hiesari eta Afrikako haurrei buruzkoa; oihartzun handiagoa eduki zuen horrek. Orain gutxi, urteko bere txostena aurkeztu zuen UNAIDSek, eta hedapen handia izan zuen orain aste batzuk.Helburua ez da arreta gaixoen edo hildakoen inguruko zenbakietara biltzea, nahiz eta horiek oso deigarriak izan lotsagarriak ez esateagatik. Ezta eskolatu gabeko edo hiesagatik eskolara joateari utzi behar izan dion haur kopurura ere. Egoera horrek Afrikaren etorkizunean edukiko duen eragina da harrigarriena.Afrikan, galtzear dago belaunaldi oso bat; GIBaren ondorioz, neurri handi batean. Eta hurrengoa ere galtzeko bidean gaude.Arreta hezkuntzan jarriz gero, Afrikako haurrek beti gainditu behar izan dituzte oztopoak eskolara joateko, Human Right Watch erakundearen txostenak dioen bezala; hiesaren aro honetan, baina, gero eta handiagoak dira oztopo horiek, eta badirudi herrialde horietako gobernuei eta guri bost axola zaigula.Gobernuek ez dute ahalegin handirik egin haurrek eskolara joateari utzi behar izan diezaioten, gurasoak zaintzeko edo familiarentzat mantenua lortzeko. Horixe bera gertatu da gurasoak hil izanagatik haurrek eskolara joateko bultzada bakarra galdu dutenean ere. Haurrak familia handien edo abegi familien mende geratu direnean, lan edota sexu esplotazioa jasan dute askotan, eta ia beti diskriminatu egin dituzte familiako haurrekin alderatuta, eta gobernuak ez du ezer ere egin horren aurrean. Askotan, behin baino gehiagotan ezagutu dute haur horiek gaixotasun eta heriotza zikloa, guraso, osaba-izeba, aiton-amona eta abar gaixotu eta hil baitzaizkie; bakar-bakarrik geratu dira azkenean, gobernuak berak ere bazter utzi baititu; horiek horrela, esplotazioan erori dira sarri haurrak.Erretrobiralen aurkako sendabideak aipatzen ditu UNAIDSek hainbatetan, konponbidearen zati garrantzitsu gisa. Afrikan, ordea, zenbait arazo dituzte horiek abian jartzeko orduan, eta arazoren bat edo beste ere ari dira sortzen sendabide horiek aplikatu dituzten lekuetan. Lehenengo kasuan, osasun arloko langile eskasia da arazoa. Halako langileak dituzten lekuetan, berriz, prestakuntza falta zaie horiei tratamendua aplikatzeko. Bigarren kasun, eragiten ari diren arazoei dagokienez, UNAIDS eta beste hainbat erakunde soldata ikaragarriak ari dira ordaintzen; gainerako osasun langileena halako hirutik hamarrerainokoak. Horren ondorioz, ustelkeria ari da agertzen eta beste hainbat programa tuberkulosiari, malariari eta elikadurari buruzkoak hiesaren inguruko programak bezain garrantzitsuak direnak, bazter ari dira geratzen. Ez al litzateke hobe «hiesaren gainsari» hori osasuna edo langile guztien soldata hobetzeko erabiltzea?Horiek horrela, prebentzioa da konponbidea beti esan da hori, eta horixe dio UNAIDSek ere, eta hezkuntza prebentziorik onena. Izan ere, zenbat eta hezkuntza hobea orduan eta GIBaz infektatzeko arrisku txikiagoa. Badira hori erakusten duten hainbat froga. Esan daiteke, horrenbestez, HRW erakundeak bere txostenean dioen bezala, hiesaren aurkako «txerto soziala» dela hezkuntza. Eskolan bakarrik jasoko dute haurrek gaixotasunari, hori kutsatzeko bideei eta preserbatiboa erabiliz hori saihesteko moduei buruzko informazio zuzen eta erreala. Era berean, beren borondatearen kontrako sexu harremanei eta ezkontza goiztiarrei ez esateko gaitasun handiagoa ematen die hezkuntzak haur helduagoei.Hala ere, herrialde askotan egon badauden ere ordaindu ezin duten haurrei eskolatzea ez oztopatzearen inguruko araudiak, baztertu egiten dituzte haur asko liburuak edo uniformeak ordaintzeko lain, edo hezkuntza doan jasotzeko hautagai egiten dituen agiriak ez edukitzeagatik.Horregatik, beste hainbat beharretarako izan behar luke hiesaren aurka borrokatzera bideratutako funtsen zati handi batek; besteak beste, haurrak eskolaratzeko, emakume alargunak emakume izateagatik beren ondasunik gabe gera ez geratzeko, ume zurtzak hartzen dituzten familiei ordainsariak emateko edo zergak murrizteko, eta hiesa duten haurrak zaintzeaz arduratzen diren gizarte erakundeak indartzeko. Bestalde, herrialde garatuetako gobernuek funtsak eman ditzakete helburu horietarako eta hezkuntzan inbertitzearen truke kanpo zorra barkatzeko programak garatzeko.Gainerako guztiak ere badu eragina, baina lehen aipatutako txosten horietako datuak aztertuta ikus daitekeenez, txikia da hori, hutsala ez bada. Izan ere, izurriak hedatzen jarraitzen du, sendabideetan milioika dolar inbertitu badira ere. Askoz ere diru gutxiagorekin, hezkuntzan eta haurrak eskolatzeko programetan inbertituz ez hiesaren ingurukoetan bakarrik, eten egin daiteke Afrikako belaunaldi bat hiltzen ari den gaixotasun eta heriotza dinamika hori. 

